MWAKA 2022 UNAISHA: MIAKA 61 YA UHURU WA TANZANIA NA MAENDELEO MAKUBWA YA KISEKTA KIBAHA
Na Byarugaba Innocent, Kibaha
Tarehe 9 Disemba, Tanzania imetimiza miaka 61 tangu ipate uhuru toka mikononi mwa Uingereza. Huu ni Umri wa mtumishi wa umma kukoma utumishi wake na kwenda kula penseni aliyoichuma wakati akifanya kazi tena kwa uaminifu na uadilifu  kwa mwajiri wake. Ni umri wa mapumziko na kuupa mwili asante! Pengine ni wakati muafaka wa kucheza na wajukuu na kuwasilimulia hadithi nzuri has aza kufikia mafanikio, kujenga uhodari na kuhamasisha kutenda jambo bila kuchoka na kukata tamaa.

Haya yalikuwa maadhimisho ya awali kwa  Mhe.Dkt.Samia Suluhu Hassan tangu ashike usukani  wa kuwa Rais wa  awamu ya Sita wa Jamhuri ya Muungano wa Tanzania. Hakika ameyatendea haki!

Mhe.Rais akatumia mamlaka aliyonayo kubadili taswira ya maadhimisho yenye kauli mbiu isemayo; MIAKA 61 YA UHURU “AMANI NA UMOJA NI NGUZO YA MAENDELEO YETU” kwa kuelekeza fedha  zilizopangwa kutumika siku hiyo kwenda kujenga miundombinu ya elimu kwenye shule za wanafunzi wenye mahitaji maalum. Haya ni mawazo ya maono chanya kabisa. Kongole kwako Dkt.Samia! 

Hata hivyo, matamanio ya watanzania kusherekea sherehe hizo yakawa kinyumbani zaidi. Kila wilaya tena kwa utaratibu ulioelekezwa na serikali wenye nia ya kubana matumizi. Kazi ikaendelea kwa kupanda miti zaidi ya 300 kwenye hospitali ya wilaya, Kucheza michezo ya “futiboli”, kuvuta kamba, kuandika insha na washindi wakapewa zawadi. Hakika mambo yalikuwa moto!
Mtoro Katele aliyewahi kuwa DC wakati wa utawala wa awamu ya tatu anakiri uwepo wa maendeleo makubwa nchini kwenye sekta zote ukilinganisha na miaka ya nyuma, Hata hivyo anatoa rai kwa watanzania kuendelea kunpa ushirikinano Rais Samia kwani ana jambo kubwa na zawadi kwa Tanzania.

Aidha,Mary  Luuwilo aliyezaliwa Kisarawe Maneromango na kuhuduma nyadhifa mbalimbali ndani ya Mkoa wa Pwani kuanzia Awamu ya Pili ya Mzee Ali Hassan Mwinyi anasema haikuwa rahisi kufikiri kuwa Tanzania ya leo ingekuwa na maendeleo kiasi hiki.Hata,hivyo anawashukuru watanzania kwa kuwa watulivu mara zote, kuheshimu viongozi na kuwa hii ni tunu kubwa kutoka kwa mwenyezi Mungu na haya ndio mafanikio yake.
Katibu Tawala Mkoa wa Pwani Zuwena Omary Jiri amewaongoza wananchi wa Wilaya ya Kibaha yenye halmashauri mbili kufanya tafakuri ya kina ya maadhimisho hayo wakiwemo wazee na wale waliowahi kuhudumu kwenye serikali za awamu zilizopita kufikisha umri wa miaka 60 kukiwa na amani na Maendeleo yakitamalaki kwenye kila sekta. 

Akimkaribisha Mgeni rasmi, Katibu Tawala Wilaya ya Kibaha Sozi Ngate ameeleza kuwa asilimia 70 ya wananchi hutegemea kilimo, wakati asilimia 30 inajumuisha watu walioajiriwa katika sekta rasmi na zisizo rasmi, wasio na ajira na wafanyabiashara wadogo wadogo. Huu ni mwanzo wa tafakari. Ngate amesema kuwa katika kipindi cha miaka 61 ya uhuru miundombinu ya kutolea huduma imeendelea kuimarishwa kwa kujenga majengo ya Utawala 2, ofisi ya Maafisa Tarafa 1, Kata 10 na Mitaa/Vijiji 16 ambapo zaidi ya shilingi 10,000,000,000 zimetumika katika ujenzi wa majengo hayo. Hii ni falsafa ya kuboresha maeneo ya utawala
Akizungumzia Sekta ya Elimu, Katibu tawala Msaidizi Sara Mlaki amesema Kibaha imeboresha na kuongeza miundombinu ya kujifunza na kujifunzia. Katika kipindi cha kuanzia mwaka 2016 hadi sasa Wilaya imepokea kiasi cha fedha shilingi 5,864,493,000.00 kwa ajili ujenzi wa miundombimu ya vyumba vya madarasa 336, nyumba za walimu 6, matundu ya vyoo 488 na madawati 727. Aidha, Elimu bila malipo ambayo imepunguza gharama za elimu kwa wazazi kiasi cha shilingi 906,661,584.59 kimepokelewa kwa kipindi cha kuanzia mwaka 2016 hadi sasa. Aidha kutokana na nafuu huo kiwango cha uandikishaji kimeongezeka kwa asilimia 28 kwa darasa la awali na asilimia 26 kwa darasa la kwanza na ufalu kutoa aasilimia 79.5 mwaka 2015 na kufikia 93.5 mwaka 2022.Haya ni mafanikio makubwa kielimu.
Kwa upande wa Elimu Sekondari, Mlaki amesema katika kipindi cha miaka 61 ya Uhuru Kibaha imeboresha na kuongeza miundombinu ya kujifunza na kujifunzia. Kuanzia mwaka 2016 hadi sasa Wilaya imepokea kiasi cha fedha Shilingi 6,083,741,828 kwa ajili ujenzi wa miundombimu. Jumla ya kiasi cha shilingi 10,871,899,964.72 kimepokelewa kugharamia elimu toka serikali kuu. Kwa kipindi cha mwaka 2016 hadi 2021 na ufalu umeongeeka na kufikia asilimia 99.7 
Kwa upande wa Sekta ya Afya, Katibu tawala msaidizi upande wa afya Mkoa wa Pwani,Dkt. Gunini Kamba amebainisha kuwa wilaya ya Kibaha kwa kipindi cha miaka 61 ya Uhuru imeboresha na kuongeza miundombinu ya kutolea huduma za afya. Wilaya kupitia Halmashauri zake imepokea kiasi cha shilingi 9,465,837,241.71 kwa ajili ya ujenzi wa hospitali mbili za Wilaya ambapo Hospitali hizi tayari zinatoa kutoa huduma. Aidha, ujenzi unaendelea kwenye vituo vya afya vitatu, Zahanati 12 na nyumba za watumishi mbili. Haya ni mafanikio ya miaka 61 ya uhuru.Huduma za kitabibu kila kona
Ngate amesema upatikanaji wa dawa katika vituo vya afya amesema umeongezeka hadi kufikia wastani wa asilimia 92.6 kwa mwaka 2022 hii inatokana na kuimarika kwa mfumo wa usambazaji wa dawa toka Bohari ya dawa. Katika hatua nyingine, huduma ya Mama na Mtoto kumekuwa na ongezeko la kinamama wajawazito wanaojifungua katika vituo vya Afya mpaka kufikia 98.1% hii ni zaidi ya kiwango kilichowekwa kitaifa  huku  vifo vitokanavyo na uzazi vikipungua kutoka 19 mwaka 2015 hadi 12 mwaka 2021. 

Sekta ya Maendeleo ya jamii, Mkurugenzi wa Halmashauri ya Mji Kibaha Mhandisi Mshamu Munde ametanabaisha kuwa Wilaya inaendelea kutekeleza maagizo ya Serikali ya kutenga fedha asilimia 10 za makusanyo yake ya ndani ili kuviwezesha vikundi vilivyosajiliwa kupata mikopo kwa uwiano wa asilimia 4 kwa vijana, asilimia 4 kwa wanawake na asilimia 2 kwa watu wenye ulemavu. Vile vile Wilaya imewezesha wanawake kuunda majukwaa ya uwezeshaji wanawake kiuchumi katika Kata zote 28 zilizomo katika Wilaya ya Kibaha.

Katika hatua nyingine Munde ameeleza kuwa uhawilishaji wa fedha kwa kaya masikini umeendelea kufanyika ambapo Wilaya ya Kibaha imepokea kiasi cha shilingi 4,682,290,295.00 kupitia TASAF kwa ajili ya uhawilishaji.  Jumla ya kaya za walengwa zinazonufaika ni 6,269. Aidha, miradi ya ujenzi wa miundombinu katika maeneo ya Barabara, Ufugaji wa Samaki, Mazingira, Afya, Maji na Elimu yenye thamani ya shilingi  819,932,539.42. Umefanyika. Sekta ya Viwanda, Biashara na Uwekezaji imeendelea kukua kwa kasi kubwa na kuimarika na hii ni kutokana na jitahada kubwa inayofanywa na Mhe. Dkt. Samia Suluhu Hassan, kwa kuhamasisha wawekezaji ikiwemo kucheza sinema ya Tanzania THE ROYAL TOUR pamoja na kuweka mazingira rafiki kwa wawekezaji, mpaka sasa kuna jumla ya Viwanda 456 ampapo kati ya hivyo Viwanda vikubwa ni 44, Vya kati 33, Vidogo 91, Vidogo sana 288. 
Wilaya imetangaza eneo la Kata za Kwala, Ruvu, Dutumi, Magindu na Gwata kuwa maaeneo ya upangaji ili maeneo hayo yapangwe na kuendelezwa kimji kwenda sambamba na uwekezaji wa miradi ya kimkakati ya kitaifa ya Reli ya Kisasa (SGR), bandari kavu ya Kwala na umeme kutoka bwawa la Mwalimu Nyerere, Rufiji. Tayari Serikali imeshatangaza maeneo hayo kwa GN 633 ya tarehe 28 Oktoba 2022. Uandaaji wa Mpango Kabambe (Master Plan) unaendelea kwa kushirikiana na Halmashauri za Wilaya ya Kisarawe na Chalinze. 
Kwa upande wa sekta ya ya Kilimo, Katibu tawala Msaidizi Mkoa wa Pwani upande wa Uchumi na uzalishaji  Shangwe Twamala amesema hali ya upatikanaji wa pembejeo za kilimo imeendelea kuimarika ambapo pembejeo zinapatikana kwa mfumo wa ruzuku na zingine kupitia sekta binafsi. Aidha hadi mwezi Novemba 2022 jumla ya wakulima 6,045 wamesajiliwa kwenye mfumo wa mbolea za Ruzuku. Kwa kipindi cha miaka 2 tangu 2020/2022 pembejeo za kilimo zimekuwa zikipatikana kwa wakulima na wafugaji ambapo kumekuwa na Ruzuku kwa baadhi ya pembejeo muhimu kama za zao la Korosho.
Akizungumzia makusanyo kwenye sekta ya mapato ya ndani amesema yameendelea kukusanywa kwa kutumia njia za kielektroniki. Kwa upande wa Halmashauri ya Wilaya mapato yameongezeka kutoka asilimia 75 mwaka 2016/2017 hadi asilimia 320 mwaka 2021/2022. Vile vile, Halmashauri ya Mji mapato yameongezeka kutoka asilimia 93 mwaka 2016hadi asilimia 102 mwaka 2021 
Uboreshaji wa miundombinu ya barabara kupitia TARURA, Mhandisi Samwel Ndoveni ameeleza kuwa Kibaha ina mtandao wa barabara wenye jumla ya Km 876.34 Kati ya hizo km 31.39 ni lami, km 169.71 za changarawe na km 675.25 ni za udongo. Hali ya mtandao wa barabara kutokana na inventory iliyofanyika Novemba 2021  km 226.03 zipo katika hali nzuri, 340.342 km zipo katika hali ya kawaida na 309.96 km zipo katika hali mbaya.

Mtandao wa barabara unaohudumiwa na Wakala wa barabara za Vijijini na Mijini (TARURA) Wilaya una urefu wa jumla ya km 876.34 ambapo km 451.53 ni barabara za makusanyo, km 424.317 ni barabara za mlisho na km 0.00 ni barabara za jamii. Sehemu kubwa ya mtandao huu wa barabara asilimia 77.05 bado ni wa tabaka la udongo na kiasi kidogo asilimia 19.36% cha changarawe. Barabara zilizo na tabaka la lami ni asilimia 3.58% tu.

Kwa kipindi cha miaka sita TARURA imekuwa na bajeti ya Jumla Tsh 15,582,722,865.65 katika kufanya kazi za matengenezo ya Barabara na kujenga Barabara kwenye kiwango cha lami. Haya ni Mafanikio makubwa kwani Katika kipindi cha miaka mitano Barabara zenye urefu wa km 687.976 zimefanyiwa matengenezo ya kawaida, kilomita 152.286 zimepandishwa hadhi kwenda kiwango cha changarawe na jumla ya kilomita 40.05 zimejengwa kwa kiwango cha lami

	


Mhandisi Yohana Msangula ameeleza kuwa huduma za Maji Kupitia DAWASA, Katika kutimiza wajibu wake wakutoa huduma ya Maji Safi na Salama kwa Maeneo ya Kibaha, DAWASA Kibaha inatekeleza kwa kuhakikisha Watanzania wanapata huduma ya Maji safi na salama. Dawasa Kibaha inahudumia jumla ya kata ishirini na nane (28). Kwa kipindi cha miaka 61 ya uhuru DAWASA Kibaha tunajivunia kufikisha kiwango cha upatikanaji wa Maji Safi na Salama kwa Kibaha Mji kwa asilimia 87% na Vijijini 68%. 

Kwa kipindi chote tangu Uhuru, DAWASA imeendela na makujumu yake ya msingi ya kuhakikisha wnanchi wa Wilaya la Kibaha wanaendelea kupata huduma ya maji safi na salama kwa masaa yote. Tumeendelea kutoa huduma zaidi ya Kaya 35,015 ambazo zina wakazi zaidi ya 200,000 Pamoja na hayo tumeendelea kutatua kero za wananchi wanao pata huduma yetu kwenye maswala ya Ankara. Kwa sasa zaidi ya asilimia 85 ya wananchi wa Kibaha wanapata huduma
Kwa upande wa RUWASA Mhandisi Debora Kanyika amesema, Katika kipindi cha mwaka 2018 hadi 2022, RUWASA Wilaya ya Kibaha iliidhinishiwa Bajeti ya maendeleo Shilingi. 5,564,980,359.10 kwa ajili ya utekelezaji wa miradi ya maji. Hadi sasa kiasi cha fedha Shilingi.1,924,916,356.1 zimetumika kwa ajili ya utekelezaji wa miradi hiyo. Aidha, Wilaya ya Kibaha imeidhinishiwa bajeti ya nyongeza kwa mwaka wa Fedha wa 2021/2022 ya kiasi cha Shilingi. 555,654,514.45 ambazo ni fedha za maendeleo kwa ajili ya kupunguza athari za maradhi ya Uviko -19. Fedha hizo ziliekelezwa kwenye ujenzi wa mradi wa Maji katika kijiji cha Kimara Misale.
Hadi sasa miradi minne (4) ya Mpiji, Minazi Mikinda, Kimara Misale na Kipangege, pamoja na uchimbaji wa visima vitatu katika maeneo ya Masaki, Kigoda na Miyombo umekamilika. Pia kuna miradi ya maji ya kusogeza huduma katika maeneo ya Kitomondo na Ruvu Station imetekelezwa kwa kutumia fedha za PbR IV na miradi ya Ngeta na Mperamumbi/Msua imetekelezwa na Fedha za PbR III. Miradi inayoendelea ni miradi ya Kwala (45%) na Ruvu Station (65%).

Miradi yote itakapokamilika inawanufaisha watu 7,237.00 waishio katika vijiji vya miradi na kuinua hali ya upatikanaji wa maji kwa asilimia 9. Ongezeko la wananchi wapatao huduma ya maji ni asilimia 9. Huduma kwa mwaka 2018 ilikuwa asilimia 67 na kuongezeka hadi asilimia 76. Kwa kipindi cha mwaka 2018-2022, RUWASA ilipatiwa kiasi cha Sh. 1,924,916,356.10 ambapo baadhi ya miradi iliyotekelezwa ni Mradi wa Maji Kimalamisale, Ngeta/Mperamumbi, Kitomondo, Ruvu Stesheni, Minazimikinda.  Mafanikio Makubwa sana

Katika uboreshaji wa Miundombinu kupitia Mamlaka ya Bandari, Msimamizi wa mradi wa SGR kutoka shirika la reli Mhandisi Thadei Komu amesema, Wilaya ya Kibaha imepata mafanikio katika kipindi cha miaka 61 ya Uhuru wa Tanzania Bara kwa kujengewa Bandari Kavu katika eneo la Kwala, Halmashauri ya Wilaya Kibaha. Ujenzi huu umegharimu fedha za ndani kiasi cha Shilingi 36,670,971,842 kwa ujenzi wa eneo la ukubwa wa hekta 5 kwa kiwango cha zege. Eneo hilo limeandaliwa miundombinu wezeshi mbalimbali ikiwemo reli na barabara ya zege yenye ukubwa wa km 15.5 kutoka Vigwaza hadi Kwala. Ujenzi wa barabara umegharimu Shilingi 36,432,867,115.70. 
Bandari kavu hii inatarajia kuhudumia makontena 3000 kwa wakati mmoja. Lengo la mradi huu ni kupunguza msongamano wa magari Bandari kuu ya Dara es salaam na kuwapunguzia safari ya zaidi ya kilomita 60 kutoka Bandari ya Dar es salaam ambapo mizigo inapokelewa na kufikishwa Bandari kavu ya Kwala. Bandari Kavu ya Kwala inatarajia kuanza kutumika mapema mwezi Januari, 2023.
SHIRIKA LA UMEME TANZANIA (TANESCO)

Mhandisi Mahawa Mkaka ameeleza Katika kipindi cha miaka 61 ya uhuru shirika limezidi kuimarika katika kuhakikisha linatoa huduma bora ya umeme kwa wananchi. Itakumbukwa kuwa nishati ya umeme ni chachu kubwa katika kuchochea maendeleo ya wananchi na taifa kwa ujumla ukianza na matumizi ya umeme ya kawaida ya nyumbani mpaka viwanda vya kati na viwanda vikubwa vinavyotumia mitambo mikubwa katika kuzalisha bidhaa tofauti.

Kupitia wakala wa nishati vijijini (REA) serikali imefanikiwa kuwasha umeme katika vijiji vyote vya wilaya ya Kibaha. Kwa sasa hakuna hata Kijiji kimoja ambacho hakijafikiwa na huduma ya umeme. Hata hivyo serikali kupitia wakala wa nishati vijiji bado inaedelea na ujenzi wa miundombinu katka maeneo tofauti ya wilaya ya kibaha ili kuweza kusambaza umeme kwenye maeneo ambayo miundombinu haikuweza kufika.

Katika miaka 61 ya uhuru shirika la umeme Tanzania (TANESCO) limeendelea kutoa huduma ya umeme kwa wateja wake kwa kuwaunganisha wateja hao na huduma ya umeme. Ili kurahisisha utaratibu wa kufanya maombi, kulipia na kuunganishiwa huduma ya umeme shirika limekuwa likitumia mifumo mbalimbali ya kieletroniki ambapo shughuli mbalimbali hufanyika kwa kutumia kompyuta. 

Mafanikio katika kusambaza huduma ya umeme katika maeneo ya wananchi kwenye Wilaya ya Kibaha Serikali imefanya jitihada kubwa ya kujenga kituo kingine kipya cha kupozea umeme cha Luguruni ambacho ujenzi wake umeshakamilika na kuanza kutumika Mhandisi Mahawa Mkaka ameeleza. Ujenzi wa kituo hiki umegharimu takribani bilioni 15 za kitanzania ambapo zimefungwa transfoma mbili zenye uwezo wa 90MVA kwa kila transifoma moja na kufanya kituo kuwa na uwezo wa juu wa 180MVA sawa na zaidi ya megawati 160.Mkaka ametaja mafanikia mengine kuwa ni;
Mosi kituo cha kupozea umeme cha Luguruni kimesaidia kuimarisha huduma ya umeme kwa wilaya ya kibaha katika maeneo ya kuanzia mailimoja hadi kongowe- ukiwa unatokea mkoa wa Dar es Salaam.

Pili miradi ya kusambaza umeme vijijini ya REA imekuwa ikitekelezwa kwa awamu ambapo ilianza na awamu ya kwanza, REA awamu ya kwanza, REA awamu ya pili na sasa imefikia miradi ya REA awamu ya tatu mzunguko wa pili. Miradi mingine iliyotekelezwa ni REA maeneo ya miji vijiji (PERI URBAN) na miradi ya REA ya ujazilizi (DENSIFICATION). Miradi hii ya REA imehusisha urefushaji wa laini za msongo wa kati, usimikaji wa transfoma, ujenzi wa laini za msongo mdogo pamoja na kuunganisha umeme kwa wananchi. Mradi wa REA awamu ya tatu wenye thamani ya Shilingi 576,061,850.18 unaendelea kutekelezwa, Mradi wa RERI URBAN uliogharimu 65,000,000,000.00 umekamilika na Mradi wa Ujazilizi unaendelea kutekelezwa ambapo gharama yake ni shilingi 1,372,883,390.00 na Dola 221,564.64.

Tatu, Mpaka sasa katika kipindi cha miaka 61 ya uhuru; shirika limefanikiwa kuwaunganisha wateja wa umeme wapatao 23,400 ambapo baadhi wameunganishwa kupitia TANESCO na wengine wameunganishwa kupitia miradi ya REA. Wateja waliounganishwa na huduma ya umeme ni pamoja na wateja wenye matumizi madogo ya umeme na wateja wenye matumizi makubwa ya umeme (VIWANDA). 

Nne Sekta ya viwanda imezidi kukua kwa kasi sana ikichagizwa na upatikanaji wa huduma ya umeme ya uhakika. Mpaka sasa katika wilaya ya kibaha kuna takribani viwanda 147 vyote vikiwa vinatumia huduma ya umeme inayotolewa na shirika la umeme Tanzania (TANESCO). Wastani wa mapato yanayopatikana kwa kila mwezi kutokana na viwanda inafikia kiasi cha Shilingi bilioni 3.2/- na huongezeka mwaka hadi mwaka kutokana na viwanda kuongezeka pia. 

Tano, Kwa sasa Shirika limefanikiwa kuanzisha mfumo mpya wa kuunganisha wateja wapya wa huduma ya umeme unaoitwa NIKONEKTI. Mfumo huu ni rahisi kwani unaruhusu kutumia simu ya kiganjani ya aina yoyote. Katika mfumo wananchi hufanya maombi kwa kutumia simu zao za kiganjani, kulipia na hatimaye kuunganishiwa huduma ya umeme bila kufika katika ofisi za TANESCO au kutumia mtu wa katikati ili kuweza kuunganishiwa huduma ya umeme.
Akiongea kwenye maadhimisho hayo kwa niaba ya vyama vya upinzani, Katibu wa chama cha CCK Dkt. Gabriel Mziwanda, akiri kuyaona maendeleo makubwa nchini hususan kwenye sekta za ujenzi wa miundombinu ya barabara, shule, afya pamoja na kuboreshwa kwa maeneo ya uwekezaji nchini huku akiwasihi watanzania kuendelea kushikamana na kuwa wamoja.

